Вячеслав Гайзер вӧзйис Коми Республика пасьтала дугӧдны вузавны алкоголя  энергетическӧй юанторъяс 

Дінмуса юрнуӧдысь тшӧктіс дінмуса лицензируйтан службалы  Коми Республикаса Юралысьлӧн да Коми Республикаса Веськӧдлан котырлӧн Администрациякӧд ӧтвылысь тӧлысь чӧжӧн дасьтыны Коми Республикаса Госсӧветӧ  видлалӧм вылӧ лӧсялана оланпас бала.

«Россияын алкоголя юанторъяс видлалысьяслӧн шӧр арлыдыс -  12-13 арӧс. Та дырйи  11-сянь   24 арӧсӧдз  алкогольсӧ юӧны  70%-ысь унджыкыс - тайӧ россияса лыдпасъяс, кодъяс ӧткодьӧсь Коми Республикаын лыдпасъяскӧд. Миянлы колӧ дорйыны ассьыным челядьӧс, отсавны бать-мамлы видзны быдтасъяссӧ тайӧ  пежысь. Миян эм опыт, кыдзи  пӧртны олӧмӧ оланпас примитігӧн татшӧмсяма водзмӧстчӧмъяссӧ, сёрниыс мунӧ сур юӧмлы паныд веськӧдӧм  республиканскӧй оланпас йылысь, мыйлы паныд сувтліс медводз прокуратура, а сэсся татшӧм оланпассӧ вӧлі примитӧма федеральнӧй тшупӧдын. Миян чорыд видзӧдласным эз вежсьы, ми кӧ вермам мыйкӧ вӧчны, медым видзны челядьлысь дзоньвидзалунсӧ, ми тайӧс вӧчам», - юӧртіс Вячеслав Гайзер.

Коми Республика мутасын дугӧдӧм улӧ вермасны веськавны этша алкоголя став юанторйыс, кӧні эм кофеин либӧ мукӧд сикас  тонизируйтан компонент. Таысь ӧтдор, артавсьӧ дзескӧдны алкогольтӧм тонизируйтан юанторъяссӧ тыр арлыдтӧмъяслы вузалӧмын, а сідзжӧ дзескӧдны вузавны найӧс челядьлӧн, велӧдчан да медицина организацияясын, дзоньвидзалун бурмӧдан да спорт учреждениеясын, томуловлӧн да том йӧзлӧн участвуйтӧмӧн  уна йӧза культура мероприятиеяс нуӧданінъясын.

Коми Республикаса Веськӧдлан котырлӧн талунъя чукӧртчылӧм дырйи Вячеслав Гайзер водзынджык индіс сы вылӧ, мый муниципалитетъяс оз тыр-бура тышкасьны вина юӧмлы паныд. Дінмуса юрнуӧдысь тӧдчӧдіс, мый ӧткымын карын да районын оз пыдди пуктыны оланпасӧн урчитӧминъяс, кӧні оз позь вузасьны вина-водкаӧн, да тшӧктіс тайӧ муниципалитетъясса юралысьяслы дженьыд кадӧн бырӧдны тырмытӧмторъяссӧ да висьтавны сылы вӧчӧм удж йылысь.  
